
Réamhra
Bunaíodh Guth na Gaeltachta i nGaoth Dobhair i mí Lúnasa 2009. Tá sé ag reáchtáil cruinnithe poiblí ó shin. Is feachtas pobail neamhpholaitiúil, traspháirtí é Guth na Gaeltachta atá dírithe ar chás na Gaeilge agus na Gaeltachta. Tuilleadh eolais ar fail ag www.guthnag.com
Aighneacht
Mar eagraíocht Gaeltachta, tuigeann muid an tábhacht atá leis an t-aos óg a mhealladh i dtreo na teanga leis an teanga a chaomhnú agus a fhorbairt.  Tá sé fíorthábhachtach i réimse seo na meáin agus na nua-theicneolaíochtaí go mbeadh seirbhísí tré Ghaeilge d’ard-chaighdeán a chuir ar fáil. Tá obair ollmhór déanta ag TG4 sa réimse seo ó bunaíodh é.  Cé go bhfuil seirbhís raidió d’ard chaighdeán a chuir ar fail faoi lathair do phobal na Gaeilge agus na Gaeltachta ag Raidió na Gaeltachta, tá géarghá le seirbhís raidió a fhorbairt a bheadh dírithe go hiomlán ar an óige. Tá seo tábhachtach ní amháin sa Ghaeltacht ach ar bhonn náisiúnta mar go bhfuil aos óg na tíre anois ag cruthú greásáin náisiúnta agus idirnáisiúnta fríd greásáin aitheantais mar Facebook agus a leitheid.  Tá deis ann mar sin le seirbhís raidió tré Ghaeilge dírithe ar an óige, greasán ‘teanga’ a chruthú agus deiseanna a thabhairt don t-aos óg ar fud na tíre, eisteacht leis an Ghaeilge agus é a chleachtadh.  

Tá sé léirithe go forleathán i suirbheanna éagsúla go dtuigeann aos óg na tíre an tábhacht atá leis an Ghaeilge agus go bhfuil siad an-bhaiúil lena úsáid.  Chomh maith le sin, léiríonn suirbhé a rinne an Coimisiúin Craolácháín go dtacodh siad le seirbhís raidió tré Ghaeilge.*   Bheadh a leitheid de fhorbairt ag teacht  le aidhmeanna agus cuspoirí an Straitéis 20 Bliain don Ghaeilge a bhfuil tacaíocht uilepháirití faighte aige.**
Leagann alt 25 den Acht Craolacháin 2009 oibleagáid ar Údarás Craolacháin na hÉireann oibriú lena chinntiú:
maidir leis an líon agus leis na hearnálacha seirbhísí craolacháin a chuirfear ar fáil sa Stát de bhua an Achta seo gurb iad is fearr a fhreastalóidh ar riachtanais mhuintir oileán na hÉireann, ag cur a dteangacha agus a dtraidisiúin agus a n-éagsúlacht reiligiúin, eitice agus cultúir san áireamh,
agus oibleagáid chun:
forbairt clár agus seirbhísí craolacháin Gaeilge a chur chun cinn agus a spreagadh.
Mar sin de, luíonn sé le ciall go mbeadh sé mar chuspóir ag an tÚdarás Craolacháin forbairt a dhéanamh ar staisiúin raidió Gaeilge dírithe ar an óige.  Tá roinnt mhaith oibre déanta ag Conradh na Gaeilge ó thaobh forbairt an staisiúin Raidió Rí Ra agus ba chóir tacú lena leithéid d’fhiontair a bhfuil bunús deonach aige agus atá ag teacht ón aos óg iad féin.
Éamonn Mac Niallais

*20.01.05 Taispeánann Suirbhé go dTacaíonn 75% le Stáisiún Raidió Gaeilge don Aos Óg 

Chuir an tAire Gnóthaí Pobail, Tuaithe agus Gaeltachta, Éamón Ó Cuív T.D. fáilte roimh thorthaí suirbhé inniu a d'fhoilsigh Coimisiún Craolacháin na hÉireann, a thomhais leibhéal spéise an aosa óig timpeall na tíre i gcláir raidió trí mheán na Gaeilge. Bhí an suirbhé dar teideal, "Ag Casadh ar agus ag Éisteacht le Raidió sa 21ú hAois," cómhaoinithe ag an Roinn Gnóthaí Pobail, Tuaithe agus Gaeltachta, Coimisiún Craolacháin na hÉireann agus Foras na Gaeilge.

Rinne MORI Ireland an suirbhé le ceistneoir ar an teileafón le sampla ionadaíoch den daonra, 1000 duine ón bpobal go ginearálta agus 200 duine eile a bhfuil cónaí orthu sa Ghaeltacht.

"Cé gurb é an toradh is suntasaí ón suirbhé seo go dtugann 75% tacaíocht do stáisiún raidió trí mheán na Gaeilge don aos óg amháin, tá a lán torthaí eile a thabharfaidh sonraí eolaíocha fíorluachmhara do lucht déanta beartais do chúrsaí craolacháin agus Gaeilge ar ar féidir leo a chinntí a bhunú sa réimse seo sa todhchaí.   Mar shampla, tá sé an-spéisiúil tabhairt faoi deara go n-éisteann 3.4% den daonra le raidió trí mheán na Gaeilge ar bhonn laethúil agus gur thug 25% dóibh siúd a rinne an suirbhé le fios go n-éisteann siad le raidió trí mheán na Gaeilge ar bhonn éigin.  Is cinnte gur deimhniú soiléir é seo ar an obair iontach atá ar siúl ag Raidió na Gaeltachta ó bunaíodh é agus ar an méadú atá ag teacht ar líon na gclár trí mheán na Gaeilge ar stáisiúin raidió tráchtála agus pobail.  Mar a luaitear sa tuairisc, áfach, tá sé soiléir freisin nach féidir cur chuige amháin a úsáid a thuilleadh," a dúirt an tAire Ó Cuív. 

I mí an Mhárta 2001, chuir Coiste Comhairleach na nÓg tuairisc faoi bhráid Mary Coughlan T.D a bhí mar Aire Stáit sa Roinn Ealaíon, Oidhreachta, Gaeltachta agus Oileán ag an am. Is sa tuairisc sin ar dtús a rinneadh cur síos ar an riachtanas a bhí ann le raidío trí mheán na Gaeilge a bhí dírithe ar aoisghrúpa 15-35 . Ag an seoladh inniu, dúirt an tAire Ó Cuív gur céim an-dearfach an suirbhé a foilsíodh inniu i leith seirbhísí a theastaíonn ó chainteoirí óga Gaeilge sa Ghaeltacht agus ar fud na hÉireann a aithint.

"Caithfimid aghaidh a thabhairt ar an bhfírinne. Má tá an Ghaeilge chun fás agus dul i neart, ní mór dúinn réimse leathan seirbhísí a chur ar fáil do chainteoirí Gaeilge ar fud na hÉireann.  Cé go mbeidh grúpaí áirithe i gcónaí ag cur i gcoinne feabhas a chur ar sheirbhísí trí mheán na Gaeilge don phobal, taispeánann suirbhé an lae inniu go dtacaíonn muintir na hÉireann gan dabht leis an obair atá ar siúl ag an Rialtas i leith an mhéid seo.  Mothaíonn 89% dóibh siúd a rinne an suirbhé go bhfuil cur chun cinn na Gaeilge tábhachtach dóibh go pearsanta nó don tír trí chéile nó don dá rud."

Pléifidh an tAire Ó Cuív torthaí an tsuirbhé seo anois leis an Aire Cumarsáide, Mara agus Acmhainní Nádúrtha, Noel Dempsey T.D., le Coimisiún Craolacháin na hÉireann, le R.T.É agus le R.T.É Raidió na Gaeltachta.

"Tá sé soiléir go gcaithfimid breathnú arís ar cé chomh hoiriúnach agus atá na seirbhísí faoi láthair. Fiú má fhéachann tú ar na glúine daoine óga atá tar éis dul tríd an gcóras gaelscoile, tá sé soiléir nach bhfuil aon raidió trí mheán na Gaeilge nó nach bhfuil mórán ann a bhfeilfeadh dóibh.  Tá sé thar a bheith soiléir ón tacaíocht ollmhór do chláir dhátheangacha sa suirbhé seo - ceol as Béarla agus naisc le Gaeilge - go dteastaíonn na cláir chairte, phopcheoil agus roc-cheoil ón aos óg atá mar chuid lárnach dá saoil sa 21ú haois." 
An tUasal Éamon Ó Cuív, T.D., an tAire Gnóthaí Pobail, Tuaithe & Gaeltachta 

**

An Straitéis 20 Bliain don Ghaeilge

6.5 RÉIMSÍ GNÍMH - NA MEÁIN AGUS AN TEICNEOLAÍOCHT (lch. 26-27)
Tá cuspóir amháin i Ráiteas an Rialtais i leith na Gaeilge 2006 maidir leis na meáin agus an teicneolaíocht:
Cuspóir 9: Déanfar cinnte de go bhfuil seirbhísí cuimsitheacha craolacháin ar ardchaighdeán ar fáil trí mheán na Gaeilge, go mór mhór trí fhorbairt leanúnach a dhéanamh ar RTÉ, ar Raidió na Gaeltachta agus ar TG4.
...
Déanfaidh RTÉ, an craoltóir náisiúnta seirbhíse poiblí, normalú ar úsáid na Gaeilge agus an Bhéarla ina gcuid craoltaí, rud a chuirfidh le rath Sheachtain na Gaeilge. Leanfaidh RTÉ ag forbairt Raidió na Gaeltachta agus ag tabhairt tacaíochta dó lena chinntiú go soláthrófar speictream leathan clár ar ardchaighdeán do na pobail sin a bhíonn ag éisteacht leis an tseirbhís seo.

Déanfar forbairt ar raidió a bheidh dírithe ar dhaoine óga trí leas a bhaint as an idirlíon agus as gnáthchraoladh raidió.
...


